
Curriculuma eta elikadura 

EDORTA AGIRRE 

Euskal Herriko haur eta gazteen ikasketa-patroia taxutzen hasiko zirela iragarri zigutenean, Egunkariako artikuluan eta hitzaldiren batean eman genuen iritzia: kontua da gazteak (eta, nola ez, irakasleak) gizaki aberats izan daitezen ongi prestatzea, hau da: 

· Hizketan. 

· Musikan, kantan. 

· Dantzan (euskal herritar askok dantzatu izan dituztenak: soka-dantza, arin-arin, etc). 

· Zientzian. 

· Ahozko eta idatzizko literaturan. 

· Euskal mitologia eta tradizioetan. 

· Ariketa fisikoan. 

· Eta pertsona izateko beharrezkoak diren gainerako alderdietan: oinezko edo gidari izaten, egunero hirutan egiten dugun horretan (elikatzean) protagonista izaten, etc. 

Oraintsu arte gizakiaren kezka nagusia izan denaz pertsona horrek zerbait jakin dezan, nortasun-arrasto guztia galduriko kontsumitzaile isil, itsu eta gorra izan ez dadin. 

'Euskal curriculuma eta sukaldaritza' 

Titulu horixe duen txosten zabal eta oparoa atera berri du LAB sindikatuak, aipatu arazoa jorratu eta eztabaida argi-emaileari ateak irekitzeko helburuz. Gaur, larunbatez, goiz partean ezagutzera emango dute Donostiako Kafe Antzokian. 

Deskripzioa 
Aurkezpena eginikoan, hezkuntza justizia eta elkartasunez gizartea eta nazioa eraikitzeko lehentasunezko zerbitzu publikoa dela eta hezkuntza sistema horren ardatza curriculuma dela dio LABek, curriculumak herritar espainiar, frantses edo bestelakoak ekoizteko balio duela erantsita. Hortaz, gaurdanik biharko Euskal Herria eraikitzeko eta eraldatzeko lanabesa dugu curriculuma. 

Errezeta paradigmatiko bat -ajoarrieroa- hartu dute aztergai, gizakia eta jakiaren arteko harreman-sareak azaltzeko: formulak dituen osagaiak, beren historia, zertzeladak, etab. Hau da, kontua da erakustea errezeta ez dela metodologia hutsa, badela hor ondare bat, herri bakoitzak berea duena, pertsonak landu duena... Pertsona dela, azken finean, protagonista. Elikadurak gizakia elikatzeko baizik balio ez duela. 

Ondoren, nutrizioa jorratu dute LABeko kideek, sakon. Hainbat gaitzen ezaugarriak, etiologiak, etab. 

Ikuspegi pedagogikotik aztertu ondoren, ekonomiaren eta antropologiaren saihetsetik landu dute gaia, gizabanakoaren sozializazioaz, autonomizazioaz, kulturizazio eta deskulturizazioaz... aritzeko. 

Gizakia ez ezik, berak osatzen duen gizarteaz ari da behin eta berriro txostena, bataren baitan eragina duena bestearenean ere halakoxea baitu, gehienetan: globalizazioa, akulturizazioa, kolonizazioa, txirotzea, eskrupulu-gabetzea, askatasuna galtzea, dumpingak jaurtitzea... ez dagozkio gizabanakoari edo halako gizataldeari bakarrik, jendarte osoari erasoko diote, digute. 

Balorazioa 

Hitz batekin hasi behar dugu, gaizki ulerturik gerta ez dadin: ederki, txosten horrek zuloa gure ikuspegitik betetzen baitu. Dena ez da zertan amerikanizatu. 

Euskal herritarrok harro gaude gure sukaldariak munduko irudimentsuenak, trebeenak, bikainenak direlako, baina guk ez dakigu oraintxe bertako merkatuan gerezia, laranja edo tomatea dagoen, ez dakigu angula arraina edo itsaskia den, ez dakigu porrusalda bat egiten, ez dakigu... Plastikozko ontzia zabaldu eta fast food hori ordaindu eta jaten baizik ez dakigu, beste eskuan koka-kola bat daukagula. 

Gure garaietako irakasle eta agintariak bezain analfabeto gara, haiek bezain alferrak, diru asko (merezi duguna baino gehiago) eskuratzeko aukera dugulako. Lotsagarria da ezjakintasunaren zerrendaren luzea: ez dakigu Atturri ibaia nondik ote dabilen, traineruan zenbat arraunlari doazen, ttoroa zer den, Euskal Herrian olioa edo ardoa ekoizten den, ogia edo gazta nola egiten den... 

Gizaki «monofasikoak» lortzen ari gara, gauza txiki batez asko omen dakitenak baina gainerakoez, tutik ez. Zorionak Euskal Herriko gobernuei, horri esker gure Herriaren akabera errazago jarri diozuelako Besteari. 

Terminologian, berriz, desadostasun txiki bat: LABek «sukaldaritza» terminoa darabilen askotan guk, aukeran, «elikadura» nahiago genuke. Baina horrelako ñabardurek ez dute inola ere zikintzen txostenaren distira. 

Ikasitako lezioa: argi, Euskal Herria; gal ezazu lehen sektore osoa eta ikusiko dugu zein dirurekin erosten duzun biharko garia, arraina... 

Txostenaren osaketa: 

1. Euskal curriculuma 

2. E.C. eta sukaldea 

2.1. Oinarriak 

2.2. Sukaldaritzaren curriculuma garatzea 

3. Sukaldaritza ikuspegi desberdinetatik 

3.1. Osasuna aldetik 

3.2. Pedagogia aldetik 

3.3. Ekonomia aldetik 

3.4. Antropologia aldetik 

3.5. Kultura aldetik 

Eranskinak: 

- I. Mundu zabaleko errezetak 

- II. Barazki arruntenen elikadura-balioak 

- III. P. Rossetek proposatutako taula: eredu menperatzaile neoliberala eta burujabetzan oinarrituriko elikadura-eredua, aurrez aurre. 

- IV. Curriculum garapena. 

